
Confederaziun duai coordinar e segirar il studi rumantsch
La moziun da cumissiun vegn tractada l’emna proxima

CUN IVO BISCHOFBERGER HA DISCURRÌ
CLAUDIA CADRUVI / ANR

■ La confederaziun duai coordinar tran-
ter las universitads ed il Grischun per
ch’i sajaeren l’avegnirpussaiveldastu-
degiar la lingua rumantscha e sia litte-
ratura. Quai pretenda ina moziun da cu-
missiun dal cussegl dals chantuns. Il
glindesdi vegn la fatschentaen lachom-
bra pitschna. Cusseglier dals chantuns
Ivo Bischofberger (pcd/AI) vegn a moti-
var la moziun.

eo Maissen aveva pretendì la prima-
vaira en ina moziun che la confedera-
ziun duai segirar almain ina professu-
ra rumantscha. Pertge n’è quai betg
pussaivel?

Ivo Bischofberger: La moziun avess stuì
vegnir realisada da la confederaziun. Ma
l’artitgel da furmaziun separa las cumpe-
tenzas da la confederaziun e dals chan-
tuns. Las universitads èn chaussa dals
chantuns. En la resposta sin la moziun ha
il cussegl federal dentant signalisà ch’el
fiss interessà da sustegnair la finamira da
Maissen.

Il cussegl federal renconuscha pia l’im-
purtanza da las professuras ruman-
tschas.

Gea, quai renconuscha el cleramain. Ma
per la confederaziun n’èsi betg pussaivel
d’agir en il senn da questa moziun. Per-
quai ha Maissen retratg l’intervenziun.

La cumissiun per scienza, educaziun e
cultura ha forumulà ina nova moziun.
Pertge è quella meglra?

La cumissiun ha ponderà co realisar l’in-
tenziun da Maissen senza fruntar sin im-
pediments giuridics en connex cun las
cumpetenzas da confederaziun e chan-
tuns.

La cumissiun giavischa che la confede-
raziun coordinescha puncto professuras
rumantschas e furmaziun universitara.

Geabain. La confederaziun duai surpi-
gliar quest’incumbensa. Sin fundament
da l’artitgel da linguas sustegna la confe-
deraziun il rumantsch cun meds finan-
zials. Ils daners van al Grischun. Il chan-
tun dovra ils daners sin differentas mo-
das, ma betg exnum per professuras. Uss

vai per la dumonda co coordinar tut ils
aspects. Dad ina vart avain nus ils diffe-
rents lieus cun professuras rumantschas e
da l’autra vart ils pensums chantunals.

Coordinar? N’è quai betg memia pauc?
N’exista betg il privel ch’i na capita
puspè nagut.

Na, i dovra la coordinaziun. Ins sto guar-
dar, tge interess ch’i dat sin champ chan-
tunal grischun, per exempel pertutgant la
furmaziun da magisters. Ina part da que-
sta furmaziun po il Grischun surpigliar
entras la scola auta pedagogica. Ma per
ils magisters dal stgalim aut na basta quai
betg.

Per lezs dovri ina furmaziun universi-
tara?

Gea. In auter punct: Ins ha memia
paucs students che studegian ru-
mantsch. La situaziun è alarmanta. Lura
è in professur en la vegliadetgna da pen-
siun. Perquai dovri la confederaziun dad
ina vart ed il chantun da l’autra vart –
era per segirar la finanziaziun da las pro-
fessuras.

Avant circa diesch onns han ins temì che
la professura a Turitg n’existia betg vi-
navant pervi d’ina midada da professer,
uss han ins la medema situaziun a Fri-
burg. Pon ins evitar quai en l’avegnir?

Quai è la finamira da nossa moziun.

Ch’i dat paucs students che tscher-
nan in studi da rumantsch ha era da
far cun talas malsegirtads pertutgant
la cuntinuitad d’in studi da ru-
mantsch.

Quai è il punct: Ins sto puspè dar ina se-
girtad da planisaziun. Ils students duain
savair ch’els pon terminar in studi.

Avais Vus il sentiment ch’ins sa schliar
ils problems?

Gea. I dat vias che la cumissiun ha discu-
tà cun represchentants dal chantun. Il
cussegl federal signalisescha ch’el è pront
da consegnar nossa moziun. Igl è cler che
quest pensum sto vegnir sustegnì finan-
zialmain – dad ina vart dal chantun e da
l’autra vart la confederaziun.

Vus avais ertà la fatschenta che l’ante-
riur cusseglier dals chantuns eo
Maissen ha mess sin via. Il glindesdi
preschentais Vus ils arguments da la cu-
missiun en la chombra pitschna.

Jau surpigl gugent quest pensum, pertge
jau sun rectur d’in gimnasi. Mes gia-
visch è ch’ils absolvents da noss gimnasis
han la segirtad da pudair terminar lur
studis.

Avais Vus contacts persunals cun la Ru-
mantschia?

Jau hai blers enconuschents en l’Engia-
din’Auta ed enconusch ils collegas da la
conferenza da recturs, per exempel Gion
Lechmann.

El s’engascha per
il studi universitar
dal rumantsch –
cusseglier dals
chantuns Ivo Bi-
schofberger
(pcd/AI), qua al cu-
min d’Appenzell.

KEYSTONE

Refurma da vischnancas e dal territori
La regenza preschenta la missiva per il project parzial davart las vischnancas burgaisas

■ (cc) La regenza suttametta al cus-
segl grond l’emprima missiva per la
realisaziun da la refurma da vi-
schnancas. Il punct central dal project
è la renunzia a la fusiun automatica da
las vischnancas burgaisas, sche las vi-
schnancas politicas fusiuneschan.
Uschia vegn eliminà in eventual impe-
diment per fusiuns da vischnancas, per-
quai che las vischnancas burgaisas n’èn
betg pli pertutgadas directamain d’ina
fusiun da las vischnancas politicas.
En sia sessiun da favrer 2011 è il cus-

segl grond sa fatschentà intensivamain
cun la refurma da vischnancas e dal ter-
ritori. En quest connex è il parlament
s’exprimì per ina simplificaziun funda-
mentala da las structuras statalas che
duai vegnir realisada d’ina vart cun
agid d’ina refurma da vischnancas e da
l’autra vart cun ina refurma dal territo-
ri. Sco emprim project da realisaziun
en il rom da la refurma da vischnancas
suttametta la regenza al cussegl grond

ina missiva per ina revisiun parziala da
la constituziun chantunala e da la le-
scha da vischnancas (refurma da vi-
schnancas: project parzial davart las vi-
schnancas burgaisas).
Tenor l’art. 89 da la lescha da vi-

schnancas actuala vala la fusiun da las
vischnancas politicas er automatica-
main per las vischnancas burgaisas cor-
respundentas. Tenor la voluntad dal
cussegl grond duai vegnir abolì quest
automatissem che ha effects dischavan-
tagius en la pratica per fusiuns da vi-
schnancas.

Nagina fusiun automatica
da las vischnancas burgaisas

Sch’il project entrass en vigur na cha-
schunass la fusiun da las vischnancas
politicas betg pli ina fusiun automatica
da las vischnancas burgaisas. Per reali-
sar questas decisiuns fundamentalas
dal cussegl grond ston vegnir adattads
la constituziun chantunala (art. 61) e

plirs artitgels da la lescha da vischnan-
cas.
En l’avegnir duain las vischnancas

burgaisas pudair fusiunar sco fin uss en
il rom da fusiuns da vischnancas poli-
ticas, ellas na ston dentant betg far quai
stringentamain. Quai ha per conse-
quenza che las vischnancas burgaisas
vertentas pon exister er vinavant, mal-
grà la fusiun da vischnancas politicas.
Suenter ina fusiun po il territori d’ina
vischnanca politica perquai cumpigliar
en l’avegnir pliras vischnancas burgai-
sas. Quellas disponan vinavant da la fa-
cultad burgaisa respectiva ed èn cum-
petentas per conceder il dretg da bur-
gais. Il lieu da burgais sa drizza tenor il
num da la nova vischnanca politica.
Perquai che las vischnancas burgai-

sas pon exister vinavant en il futur – in-
dependentamain d’ina fusiun da las vi-
schnancas politicas – vegn stritgada la
pussaivladad da pudair externalisar la
facultad burgaisa or da la vischnanca
burgaisa. La regenza vul uschia evitar
che la finamira da simplifitgar las
structuras vegnia impedida cun stgaffir
ulteriurs subjects giuridics per l’admi-
nistraziun da la facultad burgaisa. Da
quai poi mo vegnir divergià sche las vi-
schnancas burgaisas existentas fusiun-
eschan cun las vischnancas politicas e
sa schlian a medem temp. In tal subject
giuridic externalisà vegn surveglià da la
vischnanca politica, e quella sto guar-
dar ch’il bain public restia en ils mauns
da la publicitad.
La discussiun dal project en il cus-

segl grond è previsa per la sessiun da
favrer 2012. Suenter ch’il cussegl
grond ha approvà il project vegn la re-
visiun parziala da la constituziun chan-
tunala suttamessa al pievel grischun
per la votaziun.

Las vischnancas burgaisas restan era suenter ina fusiun cumpetentas per conceder il
dretg da burgais. FOTO N. SIMMEN

En l’ensaina da la
tscherna d’oz a Berna

■ (anr/gc) Introducì è il davos inscun-
ter mensil da quest onn – da la regenza
cun ils represchentants dals meds da
massa – vegnì dad in participant cun
far allusiun a tala sentupada d’avant
exact quatter onns: ils 11 da december
2007. Alur, sut il presidi da cuss. guv.
Martin Schmid, ch’è dentant s’avanzà a
cusseglier dals chantuns a Berna, aveva
era cuss. guv. Eveline Widmer-Schlumpf
prendì part da quest inscunter. Sin la du-
monda tge ch’ella fetschia il di suandant
da l’elecziun dal cussegl federal, aveva el-
la respundì ch’ella giaja lez di tar il past
festiv da la fracziun da la pps aBerna.Na-
gin n’avess sminà ch’ella saja gia 24 uras
pli tard, ils 12 da december 2007, elegida
cussegliera federala – durant ch’ella sa
chattava en il tren per Berna. Nus essan
mintgacas stads empernaivlamein e to-
talmain surprendids da quella elecziun
ch’ins po manaivel taxar sco tala dal
tschientaner.
Sin dumonda co la regenza giuditge-

schia quella giada la situaziun da parten-
za per la reelecziun da cuss. fed. Eveline
Widmer-Schlumpf ha la presidenta,
cuss. guv. Barbara Janom Steiner, ditg
ch’ins speria e quintia oz fermamain cun
la reelecziun en il cussegl federal. La bu-

na collavuraziun tranter noss’auta magi-
strata a Berna ed il chantun saja stada da
grond avantatg per il Grischun. La re-
genza vegnia perquai a trametter oz per
quel grond eveniment ina delegaziun a
Berna. Da quella fan part: la presidenta
da la regenza cuss guv. Barbara Janom
Steiner, cuss. guv.Martin Jäger, il parsura
dal cussegl grond Ueli Bleiker sco er il
chancelier chantunal Claudio Riesen.

Elecziun dubla
Per cuss. fed. e vicepresidenta Eveline
Widmer-Schlumpf saja oz – sche tut gar-
tegia – in di da grond success cun dubla
elecziun. Ella daventa – tenor turnus
d’anciennitad en uffizi – era presidenta
da la confederaziun per 2012. Na embli-
dar astgian ins ch’era la chanceliera fede-
rala, Corina Casanova, vegnia reelegida.
In grond mument per quellas duas pro-
minentas Grischunas.
Ils 22 da december 2011 vegnia la no-

va presidenta da la confederaziun, Eveli-
ne Widmer-Schlumpf, beneventada fe-
stivamain en il Grischun. Il program saja
gia preparà generalmain ed ins possia sa
metter immediat suenter la tscherna vid
planisar ils detagls per quel grond rescha-
viment.

■ SAMEDAN

Concept da platgar parzialmain approvà
(rtr) Il concept da platgar per la plazza
aviatica a Samedan è vegnì approvà par-
zialmain. Quai ha communitgà l’Uffizi
federal per laaviatica civila Bazl. Il regla-
ment da manaschi saja vegnì midà e mess
en vigur. Quai munta concret che pilots

da jets e da maschinas cun plirs motors
ston davent da gievgia far in briefing
obligatoric per pudair platgar sin l’eroport
da Samedan. Suenter in accident d’in ero-
plan a Samedan il december 2010 ha il
Bazl pretendì quest concept da platgar.

La Quotidiana 14-12-2011, p. 02

strbar
chattà.ch


